
        Febrúar
Umsóknir um framlög til þróunar- og jarðabóta á lögbýlum
Sækja þarf  um eftirtalin verkefni þróunar- og jarðabóta fyrir 1. mars nk. 

· Umhverfis- og þróunarverkefni í garðrækt/ylrækt

· Umhverfis- og fegrunarátak í sveitum

· Verkefni tengd búfjárhaldi og vinnuaðstöðu

· Framlög til stofnframkvæmda við vatnsveitur á lögbýlum

· Fjárfestingar í lýsingarbúnaði í ylrækt

Nánari reglur fyrir ofantalda flokka má sjá á vef Bændasamtaka Íslands, www.bondi.is. Á skrifstofu BV er hægt að nálgast reglurnar og eyðublöðin. Ráðunautar BV geta aðstoðað við gerð kostnaðaráætlana ofl. sem fylgja skulu umsóknum. 

Ekki skal sækja um styrki á þessum tímapunkti í aðra flokka sem eru styrkhæfir samkvæmt Búnaðarlagasamningi heldur skal óska eftir úttekt ráðunautar í lok sumars, þegar framkvæmd er lokið. Frestur til þess verður auglýstur síðar. 

Sérstakt átaksverkefni í jarðrækt

Stjórn Bændasamtaka Íslands ákvað fyrir stuttu að veita allt að 4 milljónum króna í sérstakt átaksverkefni í jarðrækt. Þetta er gert í ljósi mikilla verðhækkana á aðföngum og verulega óhagstæðrar gengisþróunar. Bændum verður gefinn kostur á að sækja um sérstaka, einstaklingsmiðaða ráðgjöf um áburðarnotkun og jarðrækt/fóðuröflun þeim að kostnaðarlausu. Gert er ráð fyrir að jarðræktarráðunautar heimsæki bændur og fari með þeim í gegnum fyrirkomulag jarðræktar á viðkomandi býli með það að leiðarljósi að finna möguleika til hagræðingar og leita nýrra tækifæra. Meðal efnistaka má nefna nýtingu lífræns og tilbúins áburðar, áburðaráætlanagerð, endurræktun túna, hagkvæmni grænfóður- og kornræktar, notkunarmöguleikar skýrsluhalds og túnkorta svo að fátt eitt sé nefnt. 
Áhugasamir eru hvattir til að hafa samband sem allra fyrst við skrifstofu BV í síma 
437 1215 eða með tölvupósti bv@bondi.is. 
Einungis þeir sem hafa samband verða heimsóttir. 
Hádegisverðarfundur um tæknileg atriði við áburðardreifingu
Miðvikudaginn 11. mars n.k. mun Haukur Þórðarson verkefnastjóri á búrekstarsviði hjá LBHÍ fjalla um ýmis tæknileg atriði við áburðardreifingu, hvort sem verið er að dreifa búfjáráburði eða tilbúnum áburði. Fundurinn verður haldinn á Hótel Hamri og hefst 
kl 12.00. Oft er þörf en nú er nauðsyn að tryggja eftir því sem kostur er sem besta nýtingu á áburðarefnum. Þátttökugjald er 1.600 kr. 

Vinsamlega tilkynnið þátttöku til Búnaðarsamtaka Vesturlands í síðasta lagi mánudaginn 9. mars.

Afleysingaþjónusta
Við viljum minna á afleysingaþjónustu Búnaðarsamtaka Vesturlands. Áhugasömum er bent á að hafa samband og fá nánari upplýsingar í síma 437 1215 eða á netfangið bv@bondi.is.

Næringarefni í jarðvegi og efnainnihald gróffóðurs

Nú hafa áburðarsalar auglýst allt að 50% hækkun á áburði sem kemur ofaná 80% hækkun í fyrra. Þetta vekur óneitanlega upp þær spurningar hjá bændum hvort þeir eigi einhverja möguleika á að draga úr áburðarkaupum þetta árið. Er það ráðlegt?  Hver eru raunveruleg staða næringarefna í túnunum og hvert er næringargildi uppskerunnar?  Jarðvegs- og heysýni eru þær tölulegu upplýsingar sem við höfum um næringarefni í jarðvegi og næringargildi gróffóðurs.  Út frá þeim getum við metið hver áburðarþörfin raunverulega er. Þessar upplýsingar eru nauðsynlegar til að meta af öryggi hvort spara megi tilbúinn áburð. Full ástæða er til að nýta sér þær upplýsingar sem felast í niðurstöðum nýlegra jarðvegs- og heyefnagreininga sem fyrir liggja. Ef þessar upplýsingar eru ekki til staðar á búinu eru bændur hvattir til að bæta þar úr nú í ár.

Flatur niðurskurður í áburðarkaupum er ekki rétta leiðin og þurfa bændur að vanda sig verulega ef þeir ætla að draga úr áburðarnotkun án þess að það komið niður á magni eða gæðum uppskerunnar.

Á nýafstöðnu Fræðaþingi voru kynntar nýjar niðurstöður á efnainnihaldi í kúamykju. Þær niðurstöður gefa okkur hærri viðmiðunargildi en hafa verið notuð fyrir kúamykju undanfarin ár. Varlega áætlað má reikna með að hækka viðmiðunargildi kúamykju um ca 20%  í N, tæp 30% í P og tæp 40% í K . Dreifing og meðferð búfjáráburðar er sem áður vandasöm og því rétt að fara sér hægt í að breyta viðmiðunargildum. 
Taka skal fram að viðmiðunargildi hafa ekki hækkað í sauðfjártaði. 
Miðað við rétta nýtingu á búfjáráburði má ætla að bændur hafi vanmetið búfjáráburðinn talsvert á undanförnum árum. Þar sem hann hefur verið borinn á reglulega megi víða reikna með að næringarástand jarðvegsins sé betra en áður var talið. Það verður þó ekki sannreynt nema með efnagreiningum jarðvegs og/eða heyja.

Þessa dagana eru jarðræktarráðunautar BV að vinna við áburðaráætlanir fyrir bændur. Þeir sem hafa áhuga á slíkri aðstoð er bent á að hafa samband sem fyrst við skrifstofu BV í síma 437 1215.
Fósturvísatalning

Markvissari fóðrun, minni vanhöld og léttari sauðburðarvinna.
Fósturvísatalning er orðin fastur liður á mörgum sauðfjárbúum og samdóma álit bænda að þarna sé leið til að bæta rekstur búsins. Það byggist auðvitað á því að nýta sem best niðurstöður talningarinnar og má þar benda á eftirfarandi þætti:

a) Hér fást gagnlegar upplýsingar sem nýtast í markvissari fóðrun ánna síðustu sex vikurnar fyrir burð þar sem hægt að flokka ærnar í hópa eftir fósturfjölda og fóðra samkvæmt því. Það er mikill munur á fóðurþörfum þrílembu, tvílembu og einlembu síðustu vikurnar fyrir burð. Flokkun ánna eftir fósturfjölda og þar með markvissari fóðrun, stuðlar að jafnari stærð fæddra lamba og minni vanhöldum. Jafnari stærð lamba auðveldar tilfærslu lamba á milli áa og skilar jafnari vænleika að hausti. Ef fósturvísar eru taldir fyrir snoðrúning má halda einhverri ull eftir á marglembum, því endurvöxtur ullar er töluvert háður fjölda fóstra. Marglembur eru oft ullarlitlar við burð og því sérstaklega viðkvæmar gagnvart hrakviðrum eftir að út er komið.

b)   Margar gimbrar geta verið algeldar eða hafa látið fóstri snemma á meðgöngu. Fengur er að vita hverjar það eru og fóðra þær í samræmi við það. Einlembdar gimbrar þarf að fóðra talsvert betur og þær tvílembdu alveg sérstaklega vel og lítil hætta er á að lömb þeirra verði svo stór að til vandræða komi við burð. Mun algengara er að afföll verði á gemlingstvílembingum vegna smæðar og vanþroska. Flestir vilja ekki láta gemling mjólka  tveimur lömbum og reyna að venja annað lambið undir aðra á. Auðveldara er að finna sæmilega stóru og frísku lambi heppilegt fóstur en veikbyggðu kríli sem tæplega getur deilt kjörum með mun stærra lambi. Fósturvísatalning hjá gimbrum og viðeigandi flokkun og  fóðrun í kjölfarið, getur því stuðlað að betri lambahöldum og minnkað fóðurkostnað ef  margar gimbrar eru lamblausar. 

c)  Á sauðburði er til mikilla þæginda að vita hvaða ær eru einlembdar. Þá má venja undir þær annað lamb þegar þær eru að bera og auðveldara er að fá þær til að samþykkja fósturlambið. Vitneskja um væntanlegan fjölda lamba hjá hverri á gerir tilfærslur á milli mæðra mun markvissari.  Það leiðir til jafnari vænleika og minna verður um smálömb sem þarf að ala fram eftir vetri. 

Heppilegur tími til að láta telja fósturvísa er 40 - 100 dögum eftir fangdag. Sauðfjárbændur á starfssvæði BV, sem ekki hafa enn notfært sér þessa tækni eru hvattir til að skoða hvort þarna sé leið til að ná auknum tekjum af hjörðinni. Nokkrir aðilar hafa boðið upp á þessa þjónustu síðastliðin ár og má benda á grein á bls. 19 í Bændablaðinu frá 28. janúar þar sem fjórir þeirra kynna þjónustu sína. Að sjálfsögðu má einnig leita upplýsinga um hverjir bjóði þessa þjónustu á skrifstofu BV. 

Örmerkingarmenn

Allt of mörgum örmerkingarblöðum er skilað illa útfylltum hingað á skrifstofu og viljum við biðja ykkur um að bæta úr því. Í framtíðinni munum við senda illa útfyllt blöð til baka. Einnig viljum við minna ykkur á að mikilvægt er að skila örmerkingarblöðunum strax til Búnaðarsamtaka Vesturlands, þannig að hægt sé að skrá örmerkingarnar sem fyrst inn í Worldfeng.

Bókhaldsþjónusta BV ehf er tekin til starfa og býður upp á alla almenna bókhaldsþjónustu fyrir einstaklinga og fyrirtæki. 

· Virðisaukaskattsuppgjör

· Framtalsgerð

· Frágangur á bókhaldi

· Ársreikningar
Bændum verður áfram boðið upp á heimsókn þar sem þeir eru aðstoðaðir við uppgjör á bókhaldi. Þeir aðilar eru beðnir um að hafa samband sem fyrst við Jenny Johansen.

Nánari upplýsingar um þjónustuna og gjaldskrá má nálgast á skrifstofu BV í síma 437 1215, með tölvupósti á bbv@bondi.is eða hjá eftirtöldum starfsmönnum: 

Jenny Johansen - jej@bondi.is 

Torfi Bergsson - atb@bondi.is 

Sigríður Jóhannesdóttir - sjo@bondi.is 

Við hvetjum alla þá sem þegar hafa haft samband til að skila inn gögnum tímanlega.

